
У артыкуле разглядаюцца працы Т. Фіцнер, І. Воюш, З. Драздовай, А. Назарава і іншых 
даследчыкаў, дзе аналізуюцца жаночыя вобразы беларускай прозы першай паловы ХХ ст. 
Асаблівая ўвага надаецца праблеме тыпалогіі. Робіцца выснова, што з мэтай супольнага разгляду 
нярэдка аб’ядноўваюцца вобразы, блізкія па сваёй мастацкай канцэпцыі. Эмпірычным метадам 
вылучаюцца тры тыпы вобразаў – прэскрэптыўны, інвестыгатыўны і сімвалічны. Аналіз 
персанажаў кожнага тыпу прадугледжвае адрозненні ў методыцы даследавання, што 
дэманструецца на канкрэтных прыкладах. 
Ключавыя словы: методыка, тыпалогія, інтэнцыя, гендарныя даследаванні, беларуская проза 
першай паловы ХХ ст. 
 
The works of T. Fitzner, I. Voyush, Z. Drazdova, A. Nazarau and other researchers are examined. These 
researchers analyze the female images of Belarusian prose of the first half of the XXth century. Particular 
attention is paid to the problem of typology. It is concluded that for the purpose of joint consideration, 
images close in their artistic concept are often combined. Three types of images – prescriptive, investiga-
tive and symbolic – are distinguished by using the empirical method. The analysis of the characters of 
each type involves differences in research methodology, which is demonstrated in the examples. 
Keywords: methodology, typology, intention, gender research, Belarusian prose of the first half of the 
XXth century. 
 
Канец ХХ – пачатак ХХІ ст. – час імклівага развіцця гендарных даследаванняў. У межах 

гэтай тэндэнцыі павялічылася цікавасць літаратуразнаўцаў да жаночых вобразаў у мастацкай 
прозе. У навуковых выданнях рэгулярна з’яўляюцца публікацыі, дзе аналізуюцца і 
супастаўляюцца найбольш канцэптуальныя, адметныя жаночыя вобразы, нярэдка працягваецца 
своеасаблівая палеміка з даследчыкамі старэйшых пакаленняў. Ад разгляду адзінкавых жаночых 
вобразаў даследчыкі спрабуюць перайсці да больш шырокага, панарамнага разгляду, на багатым 
літаратурным матэрыяле (творах пэўнага гістарычнага перыяду, жанру ці мастацкага кірунку) 
вызначыць асноўныя тэндэнцыі рэпрэзентацыі жаночага вобраза, спецыфіку мадэлявання, 
аб’ектывацыі і праблематызацыі феміннай ідэнтычнасці. 

Безумоўна, імкненне сістэматызаваць і супаставіць вялікую колькасць разнародных 
аб’ектаў у якасці першачарговага, абавязковага этапу прадугледжвае іх стратыфікацыю. 
Распрацоўка генерычнай тыпалогіі жаночых вобразаў – вылучэнне прынцыпаў тыпалагізацыі, 
апісанне канкрэтных тыпаў – адзін з важных этапаў пры вызначэнні методыкі даследавання. 

Пра неабходнасць сістэмнага падыходу сведчаць не вельмі ўдалыя прыклады, дзе 
робіцца спроба супастаўлення жаночых вобразаў у аглядным ключы, без арыентацыі на 
пэўную методыку. Так у артыкуле А. Белай «Адметнасць увасаблення жаночай ментальнасці 
ў беларускай прозе першай трэці ХХ ст.» [1], закранаецца адразу шмат цікавых аспектаў: 
выяўленне ідэалу жаночага хараства; адлюстраванне жаночых поглядаў на шлюб і стварэнне 
сям’і ў 1920-я гг.; праблема сацыяльнай неабароненасці жанчыны; ацэнка перспектыў 
жаночай адукацыі; стаўленне да жанчыны і кахання ў мужчынскай прозе як праява 
спецыфікі беларускай ментальнасці. Гэтыя бясспрэчна важныя праблемы разглядаюцца на 
матэрыяле двух-трох твораў (якія нярэдка адносяцца да розных эпох), хаця аб’ектам аналізу 
магло б быць нашмат больш мастацкіх тэкстаў, разгледжаных у храналагічнай 
паслядоўнасці. Разнародны матэрыял, неабходнасць часта змяняць фокус даследавання не 
дазволілі аўтару зрабіць канкрэтныя высновы, паслядоўна прасачыць змены ў рэпрэзентацыі 
жанчыны ў прозе ХХ ст. Магчыма, гэты не вельмі паспяховы тэкст прывёў даследчыцу да 
думкі пра неабходнасць сістэмнага разгляду персанажаў, вылучэнне тыпаў мастацкіх 

характараў, што было зроблена ў манаграфіі «Чалавек у плыні часу: мастацкая канцэпцыя 
асобы і тыпалогія характараў у беларускай прозе першай трэці ХХ ст.» (2009). Аднак 
жаночыя вобразы ў гэтай працы фактычна засталіся па-за ўвагай. 

Згаданы артыкул А. Белай яскрава сведчыць пра неабходнасць распрацоўкі метадалогіі 
гендарных даследаванняў, каб кожны, хто зацікавіцца пытаннем рэпрэзентацыі жанчыны ў 
літаратуры, меў на ўзбраенні пэўную методыку даследавання і мог арыентавацца на яе, або 
наадварот адштурхоўвацца, прапаноўваючы ўласныя падыходы, больш прадуктыўныя для 
аналізу канкрэтнага матэрыялу. 

Існуюць розныя тыпалогіі вобразаў-персанажаў, як традыцыйныя для 
літаратуразнаўства, так і прапанаваныя сучаснымі тэарэтыкамі (больш падрабязна гл. [2]). 
Але прынцыпы тыпалагізацыі могуць быць вызначаны і эмпірычным метадам – праз агляд 
работ, дзе аналізуюцца жаночыя вобразы, і вызначэнне прынцыпаў, паводле якіх персанажы 
аб’ядноўваюцца для разгляду ў межах аднаго артыкула або раздзела навуковай працы. 

Пры аналізе жаночых вобразаў даследчыкі найчасцей арыентуюцца на наступныя стратэгіі: 
1. аналіз вобразаў у канкрэтным творы з мэтай вызначэння іх мастацкага, ідэйнага 

значэння ў межах агульнай аўтарскай канцэпцыі; 
2. супастаўленне вобразаў пэўнага тыпу ў творах аднаго аўтара / напрамку / жанру / 

гістарычнага перыяду, вызначэнне іх характэрных якасцей, гістарычнай абумоўленасці і г. д. 
(вобразы жанчыны-пакутніцы, «тургенеўскай гераіні», інжэню, жанчыны-вамп і г. д.); 

3. разгляд у межах адной парадыгмы вобразаў, блізкіх па канцэпцыі, асноўнай інтэнцыі 
ці, словамі М. Бахціна, «мастацкім заданні» [3, с. 159–160]. 

Менавіта трэцяя стратэгія падаецца найбольш прадуктыўнай для распрацоўкі 
генерычнай тыпалогіі жаночых вобразаў, вызначэння прынцыпаў іх аналізу і супастаўлення. 

Літаратуразнаўцы часта аб’ядноўваюць некалькі твораў для супольнага разгляду на 
падставе блізкасці іх тэматыкі, праблематыкі, пафасу, цэнтральнай ідэі. Адпаведна, у поле 
зроку трапляюць жаночыя вобразы пэўнага тыпу. Знаёмства з работамі айчынных і 
замежных даследчыкаў дазваляе вылучыць тры асноўныя вектары даследавання жаночых 
персанажаў. У гэтым артыкуле мы абмяжуемся разглядам даследаванняў, прысвечаных 
беларускай прозе першай паловы ХХ ст. 

Сучасныя літаратуразнаўцы надаюць асноўную ўвагу вобразам-характарам, 
сацыяльным / сацыяльна-псіхалагічным / гістарычным тыпам, якія найбольш інфарматыўныя 
ў гісторыка-культурным аспекце, бо з’яўляюцца вынікам асэнсавання і своеасаблівага 
мастацкага даследавання сацыяльных і псіхалагічных праблем. Такія вобразы шырока 
прадстаўлены ў рэалістычнай прозе, дзе праблемна-пазнавальная функцыя мае найбольшую 
актуальнасць, і могуць быць аднесены да інвестыгатыўнага тыпу (ад англ. to іnvestigate – 
вывучаць, разглядаць, даследаваць). 

Жаночыя вобразы гэтага тыпу нярэдка разглядаюцца ў адной парадыгме. Адзін з 
яскравых прыкладаў – артыкул Т. Фіцнер «Неабароненасць жанчыны-маці ў патрыярхальным 
грамадстве», дзе на прыкладзе твораў Я. Коласа «На ростанях», М. Гарэцкага «Маці», 
І. Мележа «Палеская хроніка», К. Чорнага «Лявон Бушмар», «Люба Лук’янская» разглядаецца 
праблема стаўлення грамадства да пазашлюбнага мацярынства на пачатку ХХ ст. 
Прадказальна, у гэтых творах адлюстроўваецца гендарная асіметрыя: для жанчыны 
цяжарнасць па-за шлюбам – надзвычай складаная сітуацыя, тым часам, як мужчына 
«выратоўваецца ўцёкамі, збягае ад адказнасці» [4, c. 483]. Даследчыца не толькі параўнала, як 
пісьменнікі апісваюць драматычнае становішча маладой жанчыны, але і звярнула ўвагу на 
культурную зададзенасць абмалёўкі гэтай сітуацыі. «Грамадства вельмі лаяльна ставіцца да 
мужчын, якія, так бы мовіць, “паспрыялі” дзяўчыне – адпаведна ў мастацкіх тэкстах мы не 
знойдзем маральных перажыванняў герояў, у той час, як аўтары-мужчыны падрабязна 
апісваюць пакуты гераінь», што адпавядае імкненню грамадства кантраляваць жанчыну пры 
дапамозе «даведзенага да фарсу хрысціянскага комплексу віны» [4, с. 481]. 

Увага да жаночых вобразаў, да сферы міжасабовых дачыненняў дазволіла З. Драздовай 
вызначыць спецыфіку выяўлення сямейнага свету ў творах Я. Коласа, М. Гарэцкага, 

Ц. Гартнага, удакладніць погляды пісьменнікаў на сацыяльную сітуацыю дарэвалюцыйнай 
эпохі. Даследчыца адзначае, што «Сямейны свет у трылогіі “На ростанях” паўстае ў 
незайздросным выглядзе <…> сустрэнем нямала персанажаў, атручаных вопытам блуду і 
пралюбадзейства, з нячыстымі думкамі і падазрэннямі» [5, с. 143]. Праз выяўленне сямейных 
праблем Я. Колас імкнуўся звярнуць увагу на крызісны стан дарэвалюцыйнага грамадства 
(сям’я – грамадства ў мініяцюры), у тым ліку духавенства і дробнай інтэлігенцыі. Да 
прадстаўнікоў гэтых сацыяльных груп належала ставяцца з павагай, аднак пісьменнік апісаў 
іх як людзей, надзеленых адмоўнымі якасцямі, што выяўляліся ў сферы міжасабовых 
дачыненняў (раўнівасць, вольныя паводзіны, п’янства). Выяўленне тагачаснай сям’і як 
«недасканалай, далёкай ад ідэала і праведнасці» [5, с. 143] адпавядала крытычнаму погляду 
Я. Коласа на дарэвалюцыйнае грамадства. 

У артыкуле «Сямейны свет селяніна-беларуса ў творчасці Максіма Гарэцкага» [6] 
разглядаюцца апавяданні «Зіма», аповесці «Ціхая плынь», «У чым яго крыўда», «На 
імперыялістычнай вайне», дзе выяўлены непаразуменні, супярэчнасці, канфлікты, што мелі 
месца ў сямейным жыцці сялян, акцэнтуюцца такія сацыяльныя праблемы, як п’янства 
(«Зіма»), папарадкаванае становішча жанчыны ў сям’і («Ціхая плынь»). 

Даследчыца прадэманстравала, што нават эпізадычныя жаночыя вобразы маюць 
канцэптуальнае значэнне ў творах, бо драматычны жаночы лёс, сямейныя канфлікты і 
непаразуменні, удзельніцай якіх з’яўляецца жанчына, сведчаць пра сур’ёзныя грамадскія праблемы. 

Яшчэ адзін прыклад аналізу жаночых вобразаў з мэтай атрымаць уяўленне пра тое, як 
літаратура адлюстроўвала праблемы свайго часу, – артыкул І. Воюш «У непрытульным 
свеце…», дзе разглядаецца творчасць М. Зарэцкага. Пісьменнік надаваў вялікую ўвагу 
праблеме самавызначэння асобы, канфлікту паміж старым і новым, надзвычай востраму ў 
першыя паслярэвалюцыйныя гады. Як адзначае даследчыца, «рамантычны жаночы вобраз 
інтэрпрэтуецца пісьменнікам у некалькіх іпастасях: 

1. Як трагічныя прадстаўлены характары жанчын дарэвалюцыйнага грамадства, 
выяўленыя з дапамогай сімвала “пажоўклай кветкі”. Галоўная іх рыса – няздольнасць 
адмовіцца ад сваіх ідэалаў, за што яны пазбаўлены месца ў новым жыцці. 

2. Вобраз жанчыны, якая намагаецца нейкім чынам дастасаваць свае перакананні да “новай” 
маралі і сама становіцца яе ахвярай, намінаваны пісьменнікам як вобраз “дзіўнай” жанчыны. 

3. Асобна стаяць вобразы “новых” жанчын, якія створаны адпаведна сацыяльнаму 
заказу і з гэтай прычыны адрозніваюцца некаторым схематызмам. З іх вылучаецца іранічны 
вобраз савецкай актывісткі Веры Засуліч» [7, с. 12]. 

Жаночыя вобразы твораў М. Зарэцкага дазваляюць уявіць, як склаўся лёс прадстаўніц 
розных сацыяльных груп у эпоху кардынальных гістарычных змен. 

Безумоўную канцэптуальную значнасць жаночыя персанажы мелі і ў творчасці А. Мрыя. 
Так, у сатырычным рамане «Запіскі Самсона Самасуя» гендарныя змены паўстаюць значным 
складнікам агульных сацыяльных пераўтварэнняў і апісваюцца аўтарам вельмі крытычна, у 
тым ліку праз выяўленне траўматычнага жаночага досведу. Надаючы належную ўвагу гэтаму 
аспекту, А. Назараў у манаграфіі «Тайнапіс Андрэя Мрыя» ахарактарызаваў дзясятак жаночых 
персанажаў, якія супрацьпастаўляюцца паводле ладу жыцця, стаўлення да традыцыйнай 
жаночай ролі. Найбольшая ўвага прысвечана вобразу Крэйны Шуфер – «аднаму з самых 
складаных і супярэчлівых у творы, аднаму з самых трагічных» [8, с. 192]. 

У манаграфіі А. Гужалоўскага «Сэксуальная рэвалюцыя ў савецкай Беларусі 1917–
1929 гг.» (2017) творы мастацкай літаратуры, як і вытрымкі з дакументаў і газетных 
публікацый, дазваляюць акрэсліць складаныя сацыяльныя працэсы, паказаць, з якімі 
праблемамі сутыкаліся беларускія жанчыны ў 1920-я гг. Жыццёвыя гісторыі, апісаныя ў 
творах П. Галавача, Я. Коласа, М. Зарэцкага, А. Мрыя і інш. дазваляюць звярнуць увагу на 
складанае становішча жанчыны – ахвяры сексуальнай рэвалюцыі. 

Аналіз жаночых вобразаў у работах Т. Фіцнер, І. Воюш, З. Драздовай, В. Назарава, 
А. Гужалоўскага дазваляе атрымаць уяўленне пра тое, з якімі праблемамі сутыкаліся жанчыны 
ў пэўныя гістарычныя перыяды. Жаночыя вобразы супастаўляюцца з мэтай удакладнення 

становішча жанчыны ў грамадстве, выяўлення гендарных стэрэатыпаў і гендарнай асіметрыі, 
уплыву сацыяльных змен на лёс прадстаўніц розных сацыяльных груп. Варта заўважыць, што 
для супольнага аналізу аб’ядноўваюцца індывідуалізаваныя жаночыя вобразы, вобразы-тыпы, 
другасныя персанажы. Жаночыя вобразы могуць выконваць інвестыгатыўную функцыю нават 
калі не з’яўляюцца псіхалагічна распрацаванымі. Імкненне аўтараў выявіць рэальныя 
праблемы, акрэсліць пэўныя сацыяльныя тэндэнцыі праз адлюстраванне складаных жыццёвых 
сітуацый, абмалёўку драматычных жаночых лёсаў з’яўляецца для сучасных даследчыкаў 
падставай для аб’яднання гэтых персанажаў у асобную групу. 

Многія творы пашыраюць нашы веды пра сацыяльную рэчаіснасць у іншай плоскасці: 
аўтары апісваюць герояў і мадэлююць іх жыццёвыя гісторыі з тым, каб замацаваць у 
свядомасці чытачоў нормы этыкі і маралі, актуальныя на час напісання твора. У такім выпадку 
літаратурныя персанажы ўвасабляюць сацыяльныя ідэалы і антыідэалы, пазіцыянуюцца як 
прыклад ці антыпрыклад, паўстаюць носьбітамі каштоўнасных арыентацый аўтара. Такія 
вобразы выконваюць нарматыўную, або прэскрэптыўную функцыю (ад лац. praescrīptum – 
прадпісанне, норма, выказванне, якое абавязвае, дазваляе ці забараняе штосьці зрабіць). 

Пастаўленая аўтарам мэта супрацьпаставіць станоўчае і адмоўнае (добрае і злое, карыснае 
і шкоднае, прыгожае і агіднае) часта мае вынікам спрашчэнне сітуацыі, адыход ад рэалістычнага 
выяўлення жыцця, вызначэння глыбіннай абумоўленасці ўчынкаў герояў. Так, многія творы 
З. Бядулі, Я. Коласа, К. Чорнага, П. Галавача, дзе створаны вобраз сацыяльна актыўнай 
жанчыны, або выяўлена эвалюцыя жанчыны-сялянкі ад абмежаванай, кансерватыўнай асобы да 
свядомай грамадзянкі, не пашыраюць наша ўяўленне пра савецкую эпоху, не дазваляюць уявіць, 
як адбывалася канструяванне новай жаночай ідэнтычнасці – а значыць, не выконваюць сёння 
пазнавальную функцыю. Прэскрэптыўныя жаночыя вобразы часта сустракаюцца ў савецкай 
прозе. Іх адпаведнасць ідэалагічным патрабаванням таксама з’яўляецца падставай для 
супольнага разгляду, пра што сведчаць артыкулы І. Воюш [9], А. Бублікавай [10], С. Калядкі 
[11], Т. Фіцнер [12], дзе разглядаюцца творы Я. Коласа, З. Бядулі, П. Галавача, К. Чорнага, 
В. Каваля, М. Лынькова, У. Краўчанкі. Ідэалагічная зададзенасць вобразаў-персанажаў, 
імкненне аўтараў актыўна ўплываць на светапогляд чытачоў праз ацэнку учынкаў і поглядаў 
сваіх герояў – падстава для вылучэння асобнай групы персанажаў. 

Згаданыя даследчыкі звяртаюць увагу на адлюстраванне ў творах цэнтральных ідэй 
савецкай сацыяльнай палітыкі: «лёс жанчыны не прадвызначаны грамадскай традыцыяй і за 
лепшую долю неабходна і варта змагацца» [10, с. 13]; «новая сацыяльная рэальнасць 
прадстаўляе жанчыне ў розных варыянтах і формах працоўныя ролі, неабходныя грамадству 
на дадзеным гістарычным этапе» [11, с. 183], паспяховая самарэалізацыя магчымая толькі 
для жанчын, якія ўключаны ў новыя сацыяльныя групы савецкага грамадства, і г. д. 

Даследчыкі вылучаюць асобныя падтыпы жаночых вобразаў, якія выконваюць 
прэскрэптыўную функцыю, і вызначаюць іх характэрныя рысы. Гэта статычныя, 
эмблематычныя вобразы станоўчай гераіні («жанчына-актывістка», «абаронца жаночых правоў» 
[10, с. 14]), альбо вобразы-прыклады, якія можна разглядаць як своеасаблівую інструкцыю па 
далучэнні да «новага» жыцця (вылучаны І. Воюш тып «парабчанкі-папялушкі»). Для гераінь 
гэтага тыпу ўласцівая «агульнасць трансфармацыі … ад беднай, сацыяльна-неваліднай, 
нешчаслівай кабеты да жанчыны значымай і патрэбнай людзям» [9, с. 250]. 

Тып «парабчанкі-папялушкі» быў разгледжаны Т. Фіцнер у артыкуле «Жаночая 
эмансіпацыя праз прызму беларускай літаратуры» на матэрыяле апавяданняў М. Зарэцкага 
«Гануля», З. Бядулі «Дэлегатка», К. Чорнага «Радасць жанчыны». Пры параўнальным аналізе 
апавядання даследчыца спынілася на трох момантах: «1) мінулым гераінь, 2) пераломным 
моманце ў іх лёсе і 3) новай, светлай будучыні, якія, на наш погляд, дэманструюць 
эвалюцыю гераінь, ступень іх эмансіпіраванасці і выяўляюць тыпалагічнае падабенства 
твораў» [12, с. 106]. У артыкуле прасочваецца падабенства сюжэтнай будовы твораў, 
распрацоўкі вобразаў галоўных гераінь. Т. Фіцнер адзначыла, што «нешматлікія творы, у 
якіх усё ж прадстаўлены вобраз “новай жанчыны” … не з’яўляюцца лепшымі ў скарбонцы 
аўтараў, як правіла маладых, якія толькі заяўлялі аб сабе» [12, с. 105], праблема жаночай 
эмансіпацыі абазначана «схематычна, аднабакова» [12, с. 105]. 

Даследчыкі падкрэсліваюць, што жаночыя вобразы, створаныя па патрабаваннях 
савецкай ідэалогіі, штучныя, агітыцайныя [10, с. 14], «спрошчаныя, аднародныя па 
семантыцы, паказаныя пераважна знешне» [9, с. 14], і робяць выснову, што «ў 30-я гады ў 
выніку ідэалагічнай пераарыентацыі, жаночыя вобразы страцілі праўдападобнасць і ўяўлялі 
сабой прадукт фабрыкі сацыяльных ілюзій, якой па сутнасці стала мастацкая літаратура 
гэтага перыяду» [10, с. 15]. Аднак, як адзначае Т. Дашкова, «метадалагічны патэнцыял 
гендарных даследаванняў у дачыненні да “савецкай эпохі” апынуўся вельмі вялікім» [13, 
с. 226]. Даследчыкі выявілі цікавасць да праблем рэпрэзентацыі і самарэпрэзентацыі, 
канструявання ідэалогіі і прапаганды, «няпростых шляхоў адлюстравання “жаночага жыцця” 
і “прыватнай сферы” ў савецкай літаратуры» [13, с. 227]. Датычна беларускай савецкай 
прозы прадуктыўным бачыцца выкарыстанне параўнальнай метадалогіі з мэтай выяўлення 
адрозненняў у канструяванні жаночых вобразаў у нацыянальных савецкіх літаратурах. 

Яшчэ адна група персанажаў, якую можна вылучыць, аглядаючы даследаванні, – гэта 
сімвалічныя вобразы, якія аналізаваліся найперш на матэрыяле паэзіі і драматургіі. Адной з 
найбольш грунтоўных з’яўляецца праца В. Шыманец «Жанчына як сімвал нацыі ў 
беларускім тэатры мяжы стагоддзяў». Даследчыца звярнулася да праблематыкі шлюбу ў 
драматургіі, якая «аднолькава добра можа з’яўляцца як метафарай ідэі нацыянальнага 
яднання і гармоніі, так і сімвалам жаданай альбо нянавіснай рэвалюцыі. Гэта праблематыка 
мае адначасова сімвалічнае і палітычнае вымярэнне» [14, с. 380]. В. Шыманец вылучыла 
чатыры асноўныя фігуры ў сістэме персанажаў: «нявеста», «жаніх», «герой, які перашкаджае 
шлюбу», «легітымны прэтэндэнт» і прааналізавала, якую сацыяльна-палітычную канцэпцыю 
прапаноўвалі беларускія драматургі гледачам, актуалізуючы гэту класічную схему і 
надзяляючы герояў тымі ці іншымі якасцямі. Увасабленнем нацыі, бясспрэчна, з’яўляецца 
«нявеста» – юная, цнатлівая дзяўчына, паводзіны і маўленне якой выяўляюць ейную 
беларускасць [14, с. 379]. Побач з «нявестай» рэпрэзентаваць нацыю ў драматургіі могуць 
«ахвяра», «жабрачка» і «суперніца». Сюжэт твора – сцэнарый магчымага развіцця 
сацыяльна-палітычнай сітуацыі, адпаведна, зварот да матываў шлюбу, распрацоўка схемы, 
дзе персанажы маюць сімвалічнае значэнне, – выдатная магчымасць для пісьменніка 
акрэсліць перспектывы развіцця грамадства і выказаць сваё стаўленне да грамадска-
палітычных працэсаў, абмаляваць пажаданы і непажаданы варыянт развіцця падзей. 

Да блізкіх высноў прыйшоў і П. Навойчык у артыкуле «Сімволіка жаночых вобразаў у 
драматургіі Янкі Купалы» [15], маючы намер прасачыць змены сімвалічнага зместу жаночых 
вобразаў. Як зазначыў даследчык, у сістэме рамантычнай вобразнасці Я. Купалы жаночыя 
вобразы – прыгажуня-дзяўчына, нявеста, старая маці – як правіла, сімвалізуюць Радзіму-
Беларусь, мужчынскія вобразы ўвасабляюць нацыянальна-адраджэнскія сілы ці рэнегатаў. 

Сімвалічныя жаночыя персанажы найбольш даследаваныя беларускімі 
літаратуразнаўцамі на матэрыяле лірычных, ліра-эпічных, драматургічных твораў. Вялікую 
ўвагу сімвалічным вобразам у літаратуры першай паловы ХХ ст. (найперш у творчасці 
Я. Купалы) надаваў П. Васючэнка. Што тычыцца эпасу, то літаратуразнаўцы найчасцей 
звярталіся да аналізу сімвалічных жаночых вобразаў у прозе К. Чорнага. Тут варта згадаць 
манаграфіі Т. Тарасавай «Духоўны досвед беларускай прозы ХХ ст і еўрапейскі кантэкст» 
(2009), А. Мельнікавай «Паэтыка твораў Кузьмы Чорнага» (2008), артыкулы Ю. Паталкова 
[16], Т. Кіявіцкай [17]. Даследчыкі выяўлялі, якія ідэі сцвярджаюцца праз сімвалічныя 
жаночыя вобразы, з якімі архетыпамі яны суадносяцца, чым вызначаецца іх канцэптуальная 
значнасць у творчасці пісьменніка. 

Тры вылучаныя тыпы жаночых вобразаў – інвестыгатыўны, прэскрэптыўны і 
сімвалічны – аналізуюцца ў літаратуразнаўчых працах з выкарыстаннем розных методык. 

Мы бачым, што пры даследаванні інвестыгатыўных жаночых вобразаў фактычна 
ўзнаўляюцца класічныя ўстаноўкі культурна-гістарычнай школы. Як адзначаў заснавальнік 
гэтай школы І. Тэн, літаратура – гэта магчымасць «спазнаць чалавека», рэканструяваць 
эпоху, даведацца, «як адчувалі і думалі» [18, с. 32] людзі шмат стагоддзяў таму. Мастацкі 
твор паводле І. Тэна «пераўзыходзіць усе іншыя дакументы, якія выяўляюць пачуцці 

папярэдніх пакаленняў», гэта «цудоўны, надзвычай адчувальны прыбор для вывучэння 
жыцця нацыі» [18, с. 33]. Пры даследаванні вобразаў інвестыгатыўнага тыпу даследчыкі 
імкнуцца вызначыць, якія ўнутраныя канфлікты маюць месца ў пэўны гістарычны перыяд, 
якія сацыяльныя, культурныя праблемы выяўляюцца праз лёс гераіні, у якой ступені 
адметныя (ці тыповыя) яе паводзіны і ўчынкі, акалічнасці яе жыцця. 

Даследаванне прэскрэптыўных жаночых вобразаў блізкае да культурніцкіх 
даследаванняў, дзе культура лічыцца «сістэмай сімвалічных практык, замацаваных у 
ідэалогіі і заснаваных на абмене» [19, с. 545], кожны тэкст прызнаецца ідэалагізаваным, 
«г. зн. мае ў сабе сукупнасць уяўленняў пра свет і вызначае стасунак асобы да яе ўласнага 
жыцця (Альцюсер)» [19, с. 562], а аўтар і чытач «пакліканыя да сваіх роляў не сваімі 
прыватнымі ўпадабаннямі, а пануючай ідэалогіяй, а таксама спосабамі культурнай 
лакалізацыі: полам класавай і этнічнай прыналежнасцю» [19, с. 562]. Як адлюстроўваюцца ў 
творы сацыяльныя ідэалы і стэрэатыпы? У якой ступені жаночыя вобразы абумоўлены 
паноўнымі поглядамі на прызначэнне жанчыны, яе ролю ў грамадстве? Якія мастацкія 
прыёмы, матывы і сюжэтныя схемы ўзнаўляюцца ў творах, блізкіх па пафасе і ідэйным 
змесце? – гэтыя пытанні, бадай, з’яўляюцца цэнтральнымі для даследчыкаў, якія аналізуюць 
вобразы прэскрэптыўнага тыпу. 

Пры аналізе сімвалічных жаночых вобразаў ідэалогія і гістарычны кантэкст таксама маюць 
важнае значэнне. Але на першае месца вылучаецца неабходнасць дэшыфраваць мастацкі вобраз, 
вытлумачыць прапанаваную аўтарам сістэму персанажаў, актуалізаваць ідэі, што заставаліся ў 
падтэксце, пашырыць значэнне твора. Як піша Ганс-Георг Гадамер, «інтэрпрэтацыя абавязковая 
паўсюль, дзе не хочацца давяраць непасрэдна дадзенай з’яве» [19, с. 183]. 

Што сімвалізуе вобраз? Наколькі замацаванае гэтае сімвалічнае значэнне у літаратуры? Як 
карэлюе з ідэалогіяй, з літаратурнай традыцыяй, вызначальнай у час напісання твора? Якія 
архетыпы рэалізуюцца праз вобраз? Якую ідэю сцвярджае праз яго аўтар? Ці складана яе 
дэшыфраваць? Як вобраз працуе на падтэкст, як пашырае значэнне твора? – вось тое кола пытанняў, 
над якімі разважаюць даследчыкі, аналізуючы сімвалічныя жаночыя вобразы ў літаратуры. 

Такім чынам, праведзенае даследаванне дазваляе сцвярджаць, што сучасныя 
літаратуразнаўцы (І. Воюш, Т. Фіцнер, З. Дразова, В. Шыманец, В. Назараў, П. Навойчык 
і інш.) – з цікавасцю ставяцца да жаночых вобразаў беларускай прозы ХХ ст. Групіруючы, 
супастаўляючы жаночыя персанажы, даследчыкі імкнуцца разгледзець іх у адным ракурсе, у 
адным аспекце, таму аб’ядноўваюць вобразы, якія выконваюць аднолькавыя мастацкія 
функцыі, надзелены блізкімі канстытутыўнымі рысамі. Праведзены агляд работ дазваляе 
вылучыць тры асноўныя тыпы жаночых вобразаў: інвестыгатыўны, прэскрэптыўны і 
сімвалічны. Аналіз кожнага з гэтых тыпаў прадугледжвае асобную методыку даследавання, 
якая можа быць вызначана эмпірычным метадам, праз агляд навуковых прац. 

